
Redaksioneel 

In die Skriflig word deur die Gereformeerde Teologiese Vereniging 
uitgegee en is as sodanig nie die blad van ’n bepaalde universiteit of 
teologiese fakulteit nie. Daar is egter ’n besondere band met die 
teologiese fakulteit en universiteit op Potchefstroom en die kantore 
van die tydskrif is ook in Potchefstroom gesetel. In die Skriflig het 
dus belang by die samesmeling van enkele hoër opvoedkundige 
inrigtings op 1 Januarie 2004 waaruit die Noordwes-Universiteit ge-
bore is. Hierdie uitgawe is die eerste uitgawe waar bydraes van 
navorsers in Potchefstroom nie meer onder die vaandel van die PU 
vir CHO (Potchefstroomse Universiteit vir Christelike Hoër Onder-
wys) geplaas word nie, maar onder die vaandel van die Potchef-
stroomkampus van die Noordwes-Universiteit. 

Hierdie uitgawe word in besonder opgedra aan Amie van Wyk, een 
van ons vorige redakteurs en ’n gereelde artikelskrywer van In die 
Skriflig. In hierdie uitgawe verskyn ’n artikel uit sy hand oor 
Augustinus (p. 29), wat die neerslag gee van jarelange navorsing 
oor hierdie merkwaardige teoloog uit Noord-Afrika. Hy is ook 
verantwoordelik vir twee resensies agter in hierdie uitgawe. Die rede 
waarom hierdie uitgawe aan hom opgedra word, is om daarmee ons 
blydskap en gelukwensing te betuig vir ’n besondere eer wat hom te 
beurt geval het. Op 25 Junie 2004 ken die Suid-Afrikaanse 
Akademie vir Wetenskap en Kuns die Totiusprys vir Teologie en die 
studie van die grondtale van die Bybel toe aan prof. Van Wyk. 

Twee artikels vorm deel van die navorsing wat binne die Fakulteit 
Teologie aan die Noordwes-Universiteit gedoen word in die fokus-
area: Reformatoriese Teologie en die ontwikkeling van die Suid-
Afrikaanse gemeenskap:  

Ben de Klerk raak die aktuele onderwerp van geweld aan (p. 145). 
Prof. De Klerk beoordeel verskeie liturgiese antwoorde op geweld 
wat soms voorgestaan word en gee self vanuit gereformeerde 
gesigshoek riglyne hoe die probleem van geweld in die liturgie 
benader kan word.  

Ben de Klerk is mede-outeur (saam met Cornel Nagel) van ’n 
artikel wat ’n empiriese ondersoek na kreatiewe prediking onder-
soek. Hierdie artikel vloei voort uit ds. Nagel se Th.M.-verhandeling. 

Vyf artikels is van verskeie instansies en uit verwante studierigtings 
ontvang. Hierdie artikels is veral waardevol omdat dit die lesers van 
In die Skriflig aan ’n verskeidenheid vraagstukke bekendstel: 

Sakkie Olivier en Hans van Deventer skets die postmoderne 
milieu waarbinne kerklike bediening plaasvind en gee riglyne hoe 
die kerk hierdie uitdaging kan hanteer (p. 1). 

Bright Afeke en Pieter Verster van die Universiteit van die Vrystaat 
gee agtergrond oor die baie aktuele vraagstuk van voorvader-
verering in die tradisionele Afrika-godsdienste (p. 47). Dr. Afeke en 
prof. Verster gee ook voorstelle hoe dié netelige saak hanteer moet 
word in die verkondiging van die evangelie. 

Garth Hodnett van die Stellenbosch Universiteit se Sistematiese 
Teologie- en Etiek Navorsingsgenootskap behandel die eeue-oue 
vraag na die verhouding tussen kerk en staat (p. 63). Dr. Hodnett 
gaan spesifiek in op die betekenis van die staat in die denke van 
Paul Tillich en Arnold van Ruler. 

Nicolene Joubert en Chris Venter is albei psigoloë, wat saam met 
’n teoloog, Cassie Venter, ’n artikel geskryf het oor ’n Bybel-
gefundeerde terapieprogram vir ’n gemeente (p. 85). Proff. Venter 
en dr. Joubert se gevolgtrekking is dat die Christelike geloof sukses-
vol met psigoterapie geïntegreer kan word. 

Die waarde van Bob Wielenga se artikel oor gereformeerde 
sendingwerk te Richmond (p. 107) is dat dit waardevolle agtergrond 
gee oor die Nederlandse kerkstryd vir hierdie sending. Die artikel 
bied ook ’n blik op die rol wat die GKSA in hierdie sendingwerk 
gespeel het. Hierdie gesigspunt is van ’n persoon wat die situasie 
ook uit die hoek van die Nederlandse kerke bekyk. Dr. Wielenga se 
slotopmerking is dat dit belangrik is dat sendingvennote mekaar 
moet ken voordat hulle sáám sendingwerk onderneem. 

Paul Krüger 
Redakteur: In die Skriflig 

 


